
Urregile lanak literaturan 
HaRKAITZ CANOREN HITZALDIA. Narrazioetan herrestan eramana den idazlea dela esan zuen atzo Gasteizen, euskal kontagintzaren hirugarren ekitaldian 

Anakoz amenabar - GASTEIZ 

Ipuin liburu berrirako istorioen txukuntze eta zuzentze lanetan dabil egunotan Harkaitz Cano. Behin istorioa idatzita «urregile lana» beharrezkoa dela uste duen arren, hori idazleentzat oso desatsegina izaten dela gogoratu du. Motibazioa eta zoria tartean, narrazioetan «herrestan eramana» den idazlea dela nabarmendu du Canok. 

Eusko Ikaskuntzak Gasteizko Filologia Fakultatean euskal kontagintzari buruz antolatutako hitzaldi sortaren barruan aritu zen hizlari atzo Harkaitz Cano. Neguko zirkoa ipuin bilduma berria esku artean, egokitze lanek zer-nolako buruhausteak ematen dituzten gogoratu zuen idazle donostiarrak. Enrique Vila-Matas idazle kataluniarra gogoan, hark hitzaldietan bere narrazioak irakurtzen dituen era berean kontatu zituen Canok bere lanei egindako zuzenketak. 

«Urregilearen momentua» Errepikapenak ezabatu, sinonimoak bilatu, bitartekoen ekonomia, komak erantsi. «Urregilearen momentua» deitu zion Canok aldatzeko eta zuzentzeko lanari. «Poliki-poliki txikikeriak behatuz, urregilearen momentua iristen da. Oso momentu desatsegina da idazlearentzat, beharrezkoa baina», azaldu zuen. Halere, hasiera-hasieratik urregilearen lana eginez aritzen diren idazleak ere badirela esan zuen. «Egunean esaldi bakarra idazten dutenak badaude». Idazle horiek ulertzea zaila egiten zaiola aitortu zuen: «Urregilearen lana egiteko, aurrena istorio horrek eraman behar zaitu, barruan egon behar duzu. Behin barruan, herrestan eramaten zaitu». 

Hasieratik egokitze lanetan ibiltzen ez den idazlea dela azpimarratu zuen Canok: «Era hotz horrekin, kanpotik, ez dut ulertzen idaztea». Bere aurreko eleberria (Belarraren ahoa) idazteko ere kontrako ereduari jarraitu ziola nabarmendu zuen: «Motibazioa bilatu behar da, eta zoriak askotan gauzak ondo egiten laguntzen du». 

Parisen aurkitu zuen beharrezko motibazioa. «XXI. mendeko nobela amerikar handia idaztea buruan nuela, erresistentzia garaiko liburu eta erakusketek beste eleberri bat idazterakoan eragina izan zuten nigan», gogoratu zuen Canok. Wislawa Szymborskaren Hitlerren lehen argazkia poemak sortutako zirrararekin batera, inguruko istorioak «zurrupatu» eta familiako kontuak ere gehitu zizkion narrazioari: «Hitlerren istorioa eta nire osaba meatzariarena gurutzatu nituen istorio berean». 

Inperfekzioan edertasuna Hainbat urtez kutxan obra amaitu gabe gordeta eduki izana ere aipatu zuen. «Hori luxua da, idazleek geure buruari eman beharrekoa». Obra amaitua baino askotan zirriborroa gehiago interesatzen zaiola gogoratu zuen: «Bukatu gabeko lana gogoko dut. Gernika obra amaituta ikustea ederra da, baina bozetoa ikustea askotan are ederragoa da». 

Idazlearen buruan sortutako kezkak narrazioaren aurkezpena askotan atzerapena dakarrela gogoratu zuen: «Idazleak burubatzarra dauka barruan, eta askotan titulua jartzeko ere arratsalde oso bat behar izaten da erabaki aurretik».Lan horretan Europako erdialdeko idazleak laguntzaile izan dituela gogoratu zuen Canok: «Kasu honetan Txekiar Errepublikako Bohumil Hrabal idazlea presente izan dut prozesu osoan, alegiazko irakurle moduan». Lana beste batek irakurriko balu bezala pentsatzea ariketa polita dela onartu zuen. «Horregatik diot nobela ni baino hobea den batek idatzitako liburua dela», adierazi zuen. «Lan guztietan idazle ausartagoa, punkagoa bilatu behar da». 

Hain zuzen, istorioa amaitzear dela «ausardiak» sortutako giro poetikoek irakurleengan sortu duten erantzun desberdinak direla eta, argi du Canok: «Bukaera ireki baina kontundenteak gustatzen zaizkit. Irakurlea bere butakan aztoratzea ona da» 

Canoren ustetan, literaturak, batetik, zorrotza izan behar du, baina heldulekua eman behar du, bestetik. «Beti egin behar da akatsen bat, aurrez onartutakoa noski. Irakurleak uhalak berak sentitu behar ditu, ikusleak badakiena eta pertsonaiek ez dakitena sortuz. Jainko txikia dela sentiarazi behar zaio». 
